
禮拜前的準備說明

● 在禮拜前練習所有詩歌將會使禮拜程序更順暢。

● 講台佈置：藍色的布� ( 象徵台灣四周環海� )、 綠色的布� ( 象徵台灣遍滿高

山� ) 、黃色和白色的布� ( 象徵台灣物產豐富� )，用台灣各樣特色花，例如：

百合花、蘭花等來布置講台，也可以用摺紙代替，請參考網站� https://

www.origami-fun. com/origami-lily.html

● 禮拜前在講台放置臺灣地圖拼圖

● 禮拜前可先撥放台灣的音樂和介紹臺灣的投影片，幫助會眾熟悉台灣。

● 序樂開始的時候，五位婦女每人拿著一塊拼圖，依序走進講台前，拼成一個台

灣的圖案，行走時由其中一位婦女負責「來讚美上主」領唱部分，其他四位婦

女唱「來讚美上主」回應部分，且引導會眾一起唱回應的部分。

● 閱讀以弗所書� 1:15-19 完整的研經資料

2023 年世界公禱日

代禱國家：台灣
台語版

禮拜程序

司會：2023 年世界公禱日禮拜開始

序樂：<來讚美上主 >

(五位婦女走向台灣地圖，其中一位領唱「來讚美上主」，其他四位帶領會眾一同唱「來

讚美上主」回應，五位婦女把手上拿著的拼圖放在台灣地圖上面。) 

歡迎與問候

主理 1： pîng-an ！意思就是「願上帝賜互你一切平安，互你及上帝、及人的關係攏

真和諧」。

主理 2：我代表台灣的婦女歡迎恁！歡迎在座每一位及阮作伙敬拜的人！

主理 1：親愛的姊妹及兄弟，透過今仔日的盛會，阮欲及大家分享台灣的經驗，做

伙見證上帝奇妙的恩典及大能的作為！

               請咱作伙起立來吟詩，唱完請彼此問安

詩歌：<讓愛走動 >( 唱完後，請會眾彼此問安。)

國家介紹

宣召

主理 1：願主上帝得著謳咾，感謝祂將逐項的福氣賞賜互台灣。

主理 2：謳咾全能的創造主，祂創造美麗島台灣，山嶺青翠茂盛，四面攏是海，有

豐富的自然資源。

會眾：上主的名是應該謳咾啲，願主的榮耀及咱佇 teh。

主理 1：一百多年前，宣教師來到台灣宣揚福音，人聽見福音也領受救贖的恩典。

會眾：上主的名是應該謳咾啲，願主的榮耀及咱佇 teh。

主理 2：對十七世紀開始，台灣互無仝 (bô kāng)的國家統治，經過種族、文化、社會、

政治的衝突及融合 (iông-ha̍p)，通過上帝的恩典，台灣島嶼的百姓相和睦，

歡喜接待人，也成做祝福的管道。

會眾：恩典的主，阮欲感謝謳咾祢！願主的榮耀及阮佇 teh。

主理 1：請咱作伙起立來吟詩

詩歌：< 耶和華祝福滿滿 > ( 吟唱後請坐啲 )

認罪禱告

代禱者 1：赦免人的主啊，阮向祢認罪，因為阮棄絕祢。阮無好好啊守護祢所交託

互阮的土地，阮誤用土地造成污染，造成逐類物種滅絕。

會眾：主啊，求祢憐憫阮！

代禱者 2：恩典的主啊，阮向祢承認阮的自私及驕傲，𧿬踏 (thún-ta̍h) 人的尊嚴，阮

忽略弱勢者、外籍移工及新住民的需要，阮聽見土地的吼叫，逐族群的

嚷喝 (lióng-huah)，婦女、兒童及青少年的哀歌，總是，阮卻無付出夠額

的行動來合佇所領受的恩典，甚至因為按呢，互𪜶陷落佇艱苦的處境，

受到壓迫。

會眾：主啊，求祢憐憫阮！

詩歌：< 主阿，求祢憐憫阮 >  ( 唱詩時請坐啲 )

宣告赦罪的祈禱

主理 1：信實公義的主啊，求祢赦免阮，洗清阮的罪過，幫助阮行佇光明中。求祢

施落智慧啟示的神，互阮清楚知影祢是充滿疼及信。求祢向阮顯明祢家己，

互阮通明白佇祢有無限偉大的能力。

會眾：阿們！

詩歌：<求主俯耳孔來聽阮祈禱 > ( 唱詩時請坐啲 )

上主的話語和生命的見證

聖經：以弗所人書一：15-19
15 因為按呢，我既然聽見恁中間佇主耶穌的信，及顯出佇眾聖徒的仁愛，16 就

為著恁感謝無息。祈禱的時數念恁，17 求咱的主耶穌基督的上帝，榮光的父，賞賜

恁智慧啟示的神，來深識上帝，18 恁的心目得著光明，互恁知伊召人所向望的是怎

樣，伊的業佇聖徒中榮光的富有到怎樣；19 閣知伊的權能向佇咱諸個信的人大到怎

樣。

默想

保羅為著以弗所教會信徒的疼心及信心，向上帝獻上感謝。伊為𪜶祈求，願𪜶

得到智慧啟示的神，通過聖神光照啟示，可以真正「認識」上帝！

咱常常因為抵著困難、阻礙，致到心內感覺著觸 (tio̍h-tak)，遂失去向望及信心，

或是照咱人軟弱的本性來行，總是，咱原本是受召佇上帝國及上帝的應許中，著持

守咱的「向望及信」，通過聖神啟示，咱可以認識信實、慈愛及恩典的上帝。

佇整個以弗所書批信中，作者為聖徒來代求，誠心相信𪜶一定可以明白基督的

疼是何等的長、闊、高、深。咱是不是願意來回應此份疼，不是為著家己來活，乃

是願意為著主來活？通過咱的行為顯明基督的疼，表明上帝榮耀閣豐盛的基業。

佇上帝的眼中，咱不是隨風四界飛破碎的批紙，咱是一片一片的鬥片仔 (tàu-

phìnn-á)，袂當 (bē-tàng)欠任何一片，雖莽，咱每一個人攏出身無仝的社會背景，

咱來自無仝的地區，有無仝的文化，總是，佇基督內面，咱攏成做一體。

安靜默想

主理 2：阮有聽見台灣婦女的故事，這時阮欲寫批鼓勵𪜶。咱做伙來聽這些批的內容。

親愛的寶珠姊妹：

頂擺聚會的時，我有聽見妳迫切參加環保的故事，妳的信心大大影響我，對

彼工開始，我跟隨妳的腳步，開始做回收，參加清潔海邊的活動，佇厝內做好糞埽

(pùn-sò) 的分類，我也隨時將環保的餐具及環保的杯仔帶佇身上，減少使用塑膠用

品。我感覺尚要緊的是，我為咱的下一代示範怎樣來保護環境，向望未來的台灣可

以成做非核的家園，咱互相學習，做上帝所創造世界的好管家。

安靜默想

回應詩歌：<我有聽著恁對主耶穌的信心 >

親愛的鳳嬌姊妹：

我有聽見妳的信心，成做一位中高齡的原住民婦女，妳為仝款 (kāng-khuán) 年

紀的婦女帶來真大的祝福。

妳是一位家庭主婦，數十年來，妳為著家庭奉獻家己的一切，妳向望可以尋到

一份工作來維持家庭的經濟，總是卻佇工作職場抵著困難，妳的年紀互妳受到藐視，

面對社會對待婦女的無友善，此項事帶互妳真大的壓力，互妳感覺到家己若親像是

忽略家庭的責任，總是，出外尋工作嘛是為著欲照顧厝裡的人的需要。佇此種兩難

的情形下面，妳信靠上主的引導，尋到維持家庭經濟的方法，妳有開班傳授傳統的

編織，照顧部落族人。對按呢，妳的創造力、潛力及能力攏通得到發揮的空間，妳

人生的見證互眾姐妹得到激勵。

親愛的喬喬姊妹：

當妳細漢的時，妳的爸爸要求妳去做女工，母免讀真多冊，因為妳的爸爸講查

某囡仔母免讀冊，大漢了後只要嫁人就好。總是，妳堅持無放棄求學。妳向上帝祈

禱，向望上帝通及妳的爸爸來對話，改變伊對女性的看法。你祈求上帝互伊明白，

其實查某囡仔及查埔囡仔仝款 (kāng-khuán)，攏有受教育的權利！今，你的爸爸漸

漸明白，查某囡仔及查埔囡仔是平等的。

安靜默想

回應詩歌：<我有聽著恁對主耶穌的信心 >

當妳畢業了後進入職場，妳的頂司藐視受教育的專業女性，妳閣此擺來到上帝

面前尋求面對的智慧，向望𪜶無帶著性別偏見的眼光來看待男女員工的工作表現，

妳清楚知影此條路實在是親像長長的暝啊！社會上對性別的偏見無可能佇瞬間來改

變，總是，妳猶原會堅持落去，盡妳一切的氣力為著男女的平權來努力！

安靜默想

回應詩歌：< 我有聽著恁對主耶穌的信心 >

親愛的珍珠姊妹：

佇新冠肺炎疫情期間，妳是病院內面的清潔人員，摒掃 ( piànn-sàu) 消毒病房

的工作多少會帶來風險。下班了後妳袂當 (bē-tàng) 倒轉去厝，因為厝裡有三個細漢

囡仔，妳擔憂會將病毒帶倒轉去厝裡，為著欲避免傳染的風險，妳對淡薄的收入提

出錢去租房間，家己住佇外面。佇自我隔離的日子，妳因為無法度好好啊照顧家庭

來感覺到散淡 (sàm-tām) 肅穆。你的付出互我真感動，我誠心向我生命的主祈求，

願此位主也成做你生命的氣力。

安靜默想

回應詩歌：< 我有聽著恁對主耶穌的信心 >

親愛的岱懇姊妹：

我有聽見妳漸漸走出妳佇囡仔時代所經歷語言的暴力以及性騷擾所造成的痛

苦，為著按呢，我常常感謝上帝。此種隱藏佇心內深深的痛曾互妳憢疑家己「我是

值得互人疼的嗎？」直到讀國中二年級的時，學校的老師發現到妳的情形，幫助妳

脫離此款的深淵。妳得到社工人員的支持及關心，佇這些人身上，妳體會到上帝的

疼，也成做基督的跟隨者。

對佇過去的傷害妳無惦惦保持安靜，反倒妳用文字及圖畫講出妳家己的故事，

來鼓勵遐的抵著身軀及心靈頂面受到虐待苦楚的婦女，倚靠咱的救主，無驚惶負面

的眼光，重新起造自我形像。今，妳是兩個囡仔的媽媽，妳成做囡仔及身邊的人的

祝福。

安靜默想

回應詩歌：< 我有聽著恁對主耶穌的信心 >

回應祈禱

會眾：慈愛的上帝，阮就親像頂面五位忠心的婦女，阮來到祢的面前，講出阮心中

的艱苦及向望。𪜶無互困境來拍倒，反倒通過祢的智慧賜互𪜶氣力。有祢靜

靜 teh 聽，阮就無孤單。阮欲感謝祢，當阮行過性命死蔭的山谷，祢佇阮的

身軀邊，引導及保護阮，願阮榮耀祢的名，閣成做基督活活的見證，阮按呢

祈禱是靠主耶穌基督聖名求，阿們。

奉獻

詩歌：< 奉獻給你 > 

奉獻祈禱 ( 祈禱後請坐 )

為台灣禱告 

主理 1：慈悲的上帝，台灣佇國際環境中面對真大的困境，數十年來，阮親像孤兒

受孤立，雖莽，阮佇國際上無得到正式的承認，總是，阮猶原佇農業、科技、

醫藥以及人道救援頂面，盡力協助全球有需要的所在。聖神啊！求祢賜互

台灣人民氣力智慧，來面對此款無辦法測度的未來。阮將台灣交託佇祢的

手中，願台灣成做世界的祝福。聖神保惠師啊！祢是世界的主，阮欲依靠

祢，完全交託祢，請祢看顧阮的軟弱，做阮堅固的要塞，賞賜阮安全。

會眾：求主聽阮的祈禱

主理 2：親愛的創造主，感謝祢賞賜阮此個美好的世界，有豐富的自然資源。總是，

阮忽略地球母親的啼哭，阮面對生態受破壞的問題，親像空氣及水的汙染、

糞埽 (pùn-sò) 汙染、山坡過度的開發、棲地受破壞以及氣候的變遷。生命

的主啊！求祢用祢的慈愛來充滿阮的心，引導阮好好啊保護地球母親。

會眾：求主聽阮的祈禱

主理 1：慈悲疼痛的主，祢照祢家己的形像創造阮，祝福阮，看阮是好。阮為著遐

的帶互世界仁愛及正義的婦女來祈禱，聖神啊！賜阮智慧，互阮知影欲怎

樣為著受壓迫的、被邊緣化的、喪鄉及無助的人來爭取權益，賜阮勇氣來

為這些人出聲，通喚醒社會的領袖為女性創造此個安全的空間。

會眾：求主聽阮的祈禱

主理 2：恩典的主，新冠肺炎的疫情互阮面對真大的挑戰，阮為著遐的失去至親的

人及遐的猶 teh 受苦的人祈求。有多多人因為疫情受到傷害，主啊！賜阮氣

力來幫助𪜶，通為著後疫情的世界帶來安慰鼓勵。

恩典的主，阮感謝祢引導阮渡過佇 2020 年疫情爆發的日子，台灣世界

公禱日團隊佇疫情嚴重的時，備辦今仔日的禮拜資料，互咱佇此時能夠舉

行這個禮拜。看顧人的主，感謝祢互世界公禱日佇祢的恩典下面通聚集，

有祢的同在，對祢有信。阮也感謝台灣世界公禱日團隊此群婦女，佇上帝

的恩典中，克服彼此之間的差異，尋求合一，達成共識。主啊！懇求祢引

導阮佇基督內面走向合一的道路。 

會眾：求主聽阮的祈禱

主禱文（用自己的母語來祈禱）

主理 1：請咱起立同齊用主教示咱的祈禱文來祈禱

會眾：阮佇天裡的父，願你的名聖，你的國臨到，

你的旨意得成，佇地裡親像佇天裡。

阮的日食今仔日互阮。

赦免阮的辜負，親像阮亦有赦免辜負阮的人。

莫得導阮入佇試，著救阮脫離彼個歹的。

因為國，權能，榮光攏是你所有，代代無盡。阿們

( 請猶原徛啲 )

差遣與祝禱

主理 2：請咱同聲作伙祝福祈禱

會眾：願上帝聽見咱的故事，保守咱的信心；

願主耶穌賞賜咱智慧，互咱通明白救贖真實的意義；

願聖神拍開咱的心，互咱成做別人的祝福。阿們！

閉會詩：< 主基督，祢的擔阮著擔 >( 請站立吟唱 )

主理 2: 請坐，默禱。( 待音樂結束後再走動 )

殿樂


